MARIA BIRJINA DOHATSUAREN SORTZE GARBIA
Seminarioaren eguna 2020: «Artzain misiolari»
Sarrerako oharra
Abendu aldiari ekinda, gaur, Mariaren Sortze Garbia ospatuko dogu. Mariak gure fede ibilbidean dauan garrantzia kontuan hartzeko eta eskertzeko eguna da. 
Gaur, gainera, Seminarioaren eguna ospatuko dogu, «Artzain misiolari» goiburuaren haritik eta Jesusek apostoluei agindu eutsena nabarmenduz: «Zoaze mundu guztian zehar eta iragarri barri ona izaki guztiei». Bokazinoa eta misinoa eskutik doaz. Bateoa hartu dogu, misino gara. Abadeak, Kristo Buru, Artzain, Senar eta Zerbitzariaren abadetzari lotuta eta Harek bialduta, Apostoluakaz batera, batez be misiolari dira oso-osorik misiolari dan Eleizaren barruan. 
Danon ardura da abadetzarako bokazino barriak sortzea; danok zaindu eta estimatu behar dogu Jainkoak bere alkarteari emon deutsan eta bere bizitza eta misinorako hain beharrezkoa dan doe handi hau. Jainkoaren Herriak abadetzarako bokazinoen alde otoitz eta lan egin behar dau, Eleizak eta munduak behar dabez-eta. Eskatu deiogun Jaunari bedeinkatu gaizala abadetzarako bokazino ugari emonez, alkarteetan zerbitzari eta buru izan daitezan Jesukristoren izenean.
Zutunik, abestuz ekingo deutsagu ospakizunari.
Sarrerako abestia
Abadearen agurra
Jesukristo gure Jaun eta Mariaren Semearen grazia eta maitasuna, zuekin.
Damu otoitza
Eukaristia ospatzeko prestatuko gara, Jaunari parkamena eskatuz.
· Erruki eta parkamenerako beti prest zagozana: Erruki, Jauna. 

· Zure agintzariak beti beteten dozuzana: Kristo, erruki.  

· Itxaropen guztien betetea zarana: Erruki, Jauna. 

Oharra irakurgaiei
Hasieratik, pekatuak gizon eta emakuneen historia osoa zeharkatzen dauala esaten jaku lehenengo irakurgaian; baina horregaz batera, baita salbazinoaren agintzari eta gauzatzeak be.
San Paulo apostoluak, Efesoarrei idatzitako gutunaren hasieran, bedeinkapen-ereserkia jarten dau. Jainkoaren salbazino-egitasmoaren laburpena da. 
Jainkoaren herriaren otoitza
Mariagaz bat eginik, Jainkoaren salbazinozko Berban konfiantza osoa jarriz, egin daigun otoitz. 
1.    Eleizako kideok Barri Ona giza eta gizarte errealidade barrietan agertzera emoteko eta sinisgarri egiteko gauza izan gaitezala. Eskatu deiogun Jaunari. 
2.   Abadegaiak ikasle izan daitezala beti eta, egunen batean, benetako artzain misiolari. Eskatu deiogun Jaunari.
3.    Abadegaien heziketan eta Bokazino pastoraltzan jarduten dabenek, euren bokazinoaren inguruan galderak egiten dabezanei lagundu deiela Jaunak bere uztan lan egiteko egiten dituan deien zantzuak bereizten. Eskatu deiogun Jaunari. 
4.   Pandemia eta bere ondorioak, hau da, gaixotasuna, langabezia eta hainbat, jasaten dabezanek aurkitu daiezala ulermena eta laguntza eraginkorra zailtasunei aurre egiteko. Eskatu deiogun Jaunari. 
5.    Hemen batu garanok sentitu daigula bere Semearen jaiotza maitasunez itxaron eban Maria Birjina orain gurekin dagoala Gabonetan gertatuko dan etorrera barriaren zain. Eskatu deiogun Jaunari.
Entzun, Aita, zeure Semearen Amaren egunez aurkezten deutsugun otoitza. Uztaren jabea zaranez, bialdu langileak zure uztara. Jesukristo gure Jaunaren bitartez. 
Oharra dirua batu aurretik

Gaur batu daiten dirua Eleizbarrutiko Seminarioaren esku itziko da, gure Eleizbarrutian abade izango diranak prestatzen eta abadetzarako bokazinoa bereizten laguntzeko Bokazino Pastoraltza garatzen jarraitu daian. Eskerrik asko zuon eskuzabaltasunagaitik. 
Jaunartzeko isilaldia: Bokazinoen aldeko otoitza
Aita errukitsua, zure Semea gure salbazinorako emon eta zure Espirituaren doeez etenbarik eusten gaituzuna, izan daiguzala kristau alkarte bizi, kartsu eta alaiak, senide bizitzaren iturri diran eta gazteengan euren burua Zeuri eta ebanjelizazinoari eskaintzeko nahia biztu daien alkarteak.
Zure laguntzagaz, bokazinoak bizteko katekesi egokia eta sagarapen berezirako bideak eskaini deiezala gazteei. Emoiezu jakinduria bokazinoak bereizi daiezan, gauza guztietan distira egin daian zure maitasun errukitsuaren handitasunak. 
Maria Jesusen ama eta hezitzaileak erregutu daiala kristau alkarteen alde, Espiritu Santuaren eraginez emonkor, Jainkoaren herri santuaren zerbitzurako benetako bokazinoen iturri izan daitezan. 
Abadearen agurra (bedeinkapenaren ostean)
Ospakizun honek itxaropenez bete gaizala, Abendu aldian aurrera egin eta, Mariaren antzera, Jainkoaren maitasunaren lekuko zintzo bihurtu gaitezan. Egun ona izan!
Zoaze Jaunaren bakean!
